
Konsep kehormatan merupakan satu konsep keinsafan berakhlak yang berkait rapat 

dengan harga diri dan maruah. Ia merangkumi tutur kata dan tingkah laku secara 

keseluruhannya. Konsep kehormatan yang akan dibincangkan dalam kajian ini 

adalah berlandaskan kepada Islam. Kajian ini bertujuan mengenal pasti babak yang 

mengandungi konsep kehormatan orang Melayu, menghuraikan babak terpilih 

dengan menggunakan Kerangka Konsep Muriel Saville-Troike (1991) dan 

seterusnya, merumus jenis kehormatan berdasarkan Kerangka Konsep Ali Jarishah 

(1990). Jenis kehormatan ini terbahagi kepada tujuh, iaitu darah, harta benda, 

maruah, perpecahan, kezaliman, wanita dan amanah. Data diperolehi daripada drama 

Tersasar Di Jalan-Mu yang merupakan hasil karya dan arahan Erma Fatima. Drama 

ini telah dinobatkan sebagai drama terbaik dalam majlis Anugerah Skrin TV3 pada 

tahun 2009 dan merangkul beberapa anugerah lain dari aspek lakonan, videografi 

dan pengarahan. Drama bergenre realiti ini mempunyai kekuatan naratif dan sarat 

dengan nilai moral, konflik sosial, isu kekeluargaan dan kemasyarakatan. Secara 

keseluruhan, kajian ini telah menggunakan pendekatan kualitatif untuk mengupas 

konsep kehormatan secara kritis. Kajian mendapati terdapat 21 babak daripada 61 

babak yang mengandungi konsep kehormatan. Kehormatan jenis maruah adalah 

paling tinggi manakala kehormatan jenis perpecahan adalah paling rendah. Hal ini 

disebabkan perkara-perkara yang terkandung dalam ‘maruah’ mencakupi sebahagian 

besar daripada cara hidup dan budaya orang Melayu itu sendiri. Hasil kajian 

menjelaskan kehormatan bukanlah semata-mata maruah, tetapi satu nilai yang 

mempunyai maksud yang luas dan perlu dihayati dengan sebaik-baiknya oleh semua 

orang Melayu yang beragama Islam. Justeru, konsep kehormatan berlandaskan Islam 

perlu menjadi pegangan orang Melayu dalam usaha melahirkan bangsa yang 

bertamadun tinggi. 

 

 



© C
OPYRIG

HT U
PM

ii 

By 

 

JUWAIRIAH BINTI OSMAN 

 

December 2014 

 

 

 

 

Chairman: Norazlina Haji  Mohd Kiram, PhD 

Faculty: Modern Language and Communication 

 

 

The concept of respect is a concept that has a linkage between dignity and self-

esteem. It consists of speeches and attitudes as a whole.  The concept of respect that 

will be discussed in this study is mainly based on Islamic perspectives. This study is 

signified to identify the scenes that have the value of respect among Malays, to 

describe the selected scenes via conceptual framework proposed by Muriel Saville-

Troike (1991) and to come out with several types of respect in those selected scenes 

based on Ali Jarishah’s (1990) conceptual framework. The types of respect can be 

divided into seven which are blood, assets, dignity, cruelty, breakdown, women and 

responsibility. Results have shown that the concept of respect in Islamic perspective 

should be the strong hold among the Malays in producing highly civilized nation. 

Data are collected through a drama writed and produced by Erma Fatima in drama 

“Tersasar Di Jalan-Mu.”  The drama is nominated as the best drama in “Anugerah 

Skrin TV3” in 2009 and embraced several trophies in cinematography, videography 

and directing. This drama is a reality genre and has a strong value of narration and 

full of moral values, social conflicts, family issues and society. Ordinarily, this study 

is a qualitative study in nature as in to critically identify the concept of respect. There 

are 21 scenes from 61 scenes that have the concept of respect. Results have shown 

that dignity type’s concept carries the highest type of respect while breakdown type’s 

concept is the lowest. This is due to the ‘dignity’ aspect that concludes half of the 

Malays’ lifestyle and culture themselves. The study explains the dignity is not merely 

dignity, but a value that has an extensive and should be appreciated best by all 

Malays are Muslims. Therefore, the concept of respect must be held by Malays in 

order to produce a highly civilized nation.  

  BAB 1 

PENDAHULUAN 

 

1.1  Pengenalan 

Peradaban Melayu merupakan su atu simbol kehidupan dan kebudayaan masyarakat 

Melayu. Ketinggian sesuatu peradaban itu adalah berdasarkan dua aspek utama, iaitu 

nilai kebendaan dan nilai keluhuran tatasusila. Dalam era globalisasi yang 

mengutamakan pada nilai kebendaan, nilai keluhuran tatasusila juga adalah sama 

penting dan harus ditekankan melalui bahasa dan komunikasi demi keharmonian 

serta ketinggian jati diri masyarakat. Masyarakat sangat menekankan aspek tatasusila 

atau perilaku manusia yang betul dan diterima umum. Betul atau salah sesuatu 

tatasusila dan perilaku ini telah ditentukan melalui garis panduan agama, 

kepercayaan, adat, budaya dan persekitaran. Hal ini bermakna kekuatan peradaban 

masyarakat dilihat pada mereka yang menjaga kehalusan tutur kata dan tingkah laku 

dengan menghormati atau mematuhi segala peraturan dan undang-undang yang telah 

digubal oleh sekumpulan daripada mereka sendiri berdasarkan pegangan agama dan 

kepercayaan. Hal ini bertepatan dengan maksud istilah tamadun itu sendiri, seperti 

yang dinyatakan oleh Syed Naguib al-Attas, iaitu ‘madana’ yang bermaksud 

membudipekertikan, memurnikan dan melahirkan sopan-santun (Mohd Koharuddin 

Mohd Balwi, 2005:49).   

 

Seterusnya, Mohd. Koharuddin Mohd. Balwi menyatakan bahawa tamadun Melayu 

adalah suatu puncak pencapaian sejumlah perlakuan yang baik dan luhur sama ada 

pemikiran dan perlakuan, yakni adab dan adat. Hal ini termasuklah juga segala hasil 

artifaknya atau budaya benda yang membentuk sebuah masyarakat yang teratur dan 

mementingkan kesejahteraan sosial untuk menyempurnakan segala sistem 

kehidupannya, iaitu sosial, politik, ekonomi dan keagamaan (2005:3). Justeru itu, 

perlakuan manusia menjadi satu perkara utama dalam melihat sejauh mana 

ketinggian sesuatu tamadun dan negara itu sendiri. Semakin tinggi nilai yang luhur 

dan baik diamalkan, maka semakin tinggi tahap pencapaian tamadun sesebuah 

bangsa.   

 

Sehubungan dengan itu, nilai luhur atau kini dikenali sebagai nilai murni harus 

dipraktikkan oleh masyarakat secara berterusan. Secara asasnya, nilai merupakan 

sebahagian daripada kebudayaan kerana nilai merujuk kepada keupayaan manusia 

membuat perbezaan dan pemilihan serta memberi penghargaan, kedudukan dan 

status yang berbeza apabila berada dalam keadaan untuk membuat pemilihan tentang 

sesuatu perkara (Robiah Sidin & Juriah Long, 1998). Pada hari ini, nilai yang sering 

disebut dan ingin disemai pada tutur kata serta perilaku masyarakat adalah nilai 

murni. Secara amnya, nilai murni merupakan satu perlakuan yang baik, beradab dan 

lambang tatasusila yang diterima oleh semua masyarakat Malaysia malah 

dipraktikkan oleh semua bangsa mengikut agama masing-masing khususnya agama 

Islam. Hal ini bertepatan dengan takrifan nilai murni, iaitu:  

 

“Nilai-nilai murni merupakan tanggapan berkenaan perkara-perkara 

yang dihajati dan pada masa yang sama juga menjadi kriteria atau 

ukuran. Nilai-nilai murni sesuatu masyarakat biasanya diasaskan 

kepada agama. Memang menjadi tujuan semua agama, untuk 

membentuk kehidupan penganutnya untuk menjadi baik dan 

berakhlak mulia.” 

                                                          (Wan Mohd Zahid Mohd Noordin, 1988, 

      http://www.sarjana.tripod.com/nilai3.html) 

 

 

Dalam masyarakat Melayu, terdapat pelbagai nilai murni yang bersandarkan pada 

agama Islam seperti nilai hormat-menghormati, berbudi pekerti, kerjasama, 

keyakinan, berdikari dan sebagainya. Walau bagaimanapun, salah satu nilai yang 

dilihat paling relevan dan mencakupi sebahagian besar cara hidup orang Melayu 

adalah nilai kehormatan. Nilai kehormatan terbit daripada perkataan hormat. 

Menurut Zainal Abidin Safarwan (2002: 634-635), ‘hormat’ bermaksud sanjung, rasa 

segan, takzim dan sopan-santun. Nilai hormat yang dipraktikkan akan membawa 

kepada lambang kehormatan. ‘Kehormatan’ bermakna maruah, harga diri, martabat 

dan kemuliaan. Ini menunjukkan ‘kehormatan’ adalah nilai perlakuan masyarakat 

yang amat dititikberatkan untuk mendapat kehidupan yang lebih baik dan diredai 

Allah SWT. Nilai ini juga menjadi sensitiviti dan pegangan orang Melayu dalam 

kehidupan seharian bagi mengekalkan keharmonian hubungan sesama masyarakat. 

 

 

 

Nilai kehormatan dapat dilihat dalam hubungan komunikasi masyarakat sama ada 

dalam tutur kata (verbal) mahupun tingkah laku (nonverbal). Bahkan Allah SWT 

menyuruh manusia memelihara tutur kata dan tingkah laku yang baik kerana amalan 

tersebut melambangkan akhlak dan keimanan pada-Nya. Hal ini dinyatakan dalam 

sabda Rasulullah SAW melalui Riwayat Muslim, iaitu: 
 

ملِسَ ََ نسَ  َْ ََلاسَ  رَيسَ  ًَ رَنسَ  ِْ مِ ََ يْ سََ ِّيَسَ ََ  مَّلسَ ََ مرََلسِ  َِ يس  َُّ َُّسِ ىَمَّص  َاسَ  يَ لاَسَ يَ ََ جَس   َّنَِّس يَلي

رَدِيسِ ََ لاِلسِ  ََ نسَ  ِ ِْ يَْنسَ  مِ ََ يْ  ََ 

Ada seorang lelaki bertanya pada Rasulullah SAW, “siapakah orang 

muslim yang paling baik?” Baginda menjawab, “seseorang yang orang 

muslim yang lain selamat daripada gangguan lisan dan tangannya.”  

 

(Abdul Muhsin Hamd Al-‘Abbad Al-Badr, 

http://almanhaj.or.id/content/3197/slash/0/menja

galisanagarselaluberbicarabaik) 

 

http://almanhaj.or.id/content/3197/slash/0/menjagalisanagarselaluberbicarabaik
http://almanhaj.or.id/content/3197/slash/0/menjagalisanagarselaluberbicarabaik


© C
OPYRIG

HT U
PM

3 

 

Penjelasan hadis ini telah dibuat oleh Ibnu Hajar Al-Asqalani yang menyatakan 

bahawa  bahasa sangat penting dalam menilai peribadi seseorang, iaitu melalui lisan 

(tutur kata) dan tangannya (tingkah laku). Dalam hal ini, setiap perkara yang 

dilakukan oleh seseorang akan melambangkan akhlak dan imannya.  

 

 

 

Jelasnya, tutur kata dan tingkah laku merupakan dua aspek utama untuk 

membincangkan nilai kehormatan orang Melayu. Nilai ini bukan sahaja relevan 

dengan akhlak masyarakat, malah melambangkan  kepercayaan dan budaya Melayu 

itu sendiri. Jamaliah Mohd Ali (2000:1) menyatakan bahawa “values and beliefs vary 

among cultures and are mutually dependent on each other. Often speakers employ 

strategies of communication, and infer particular meanings in particular situations. 

These acts are said to reflect sectional interests, beliefs and values. These beliefs and 

values are representative of the culture of the speakers.” Maka, bahasa komunikasi 

adalah sangat penting untuk dijaga kerana ia mempengaruhi nilai, kepercayaan, 

budaya, peribadi dan pemikiran masyarakat. Menurut Islam, kehormatan 

merangkumi semua perkara dalam kehidupan yang perlu dipelihara dengan sebaik-

baiknya terutamanya dalam menjaga hubungan. Ia meliputi hubungan manusia 

dengan Allah (hablumminnallah), hubungan manusia dengan manusia 

(hablumminnannas) dan hubungan manusia dengan alam (khalifatul ard). Justeru itu, 

tutur kata dan tingkah laku semasa berkomunikasi adalah amat penting dan kedua-

dua perkara tersebutlah yang menjadi kayu ukur dalam amalan setiap individu. 

 

 

 

Dasar kerajaan pula menunjukkan nilai hormat-menghormati menjadi aspek penting 

dalam menyatupadukan rakyat. Sebagai contoh, Dewan Bahasa dan Pustaka telah 

mengadakan, “Kempen Budi Bahasa dan Nilai-nilai Murni” semenjak tahun 2005 

dan kini terus diadakan pada setiap tahun. Kempen ini bertujuan mengajak 

masyarakat untuk mengamalkan nilai yang baik, berkelakuan sopan dan saling 

menghormati. Selain itu, “Konsep Nilai-nilai Murni dalam Falsafah Pendidikan 

Negara” telah diperkenalkan pada tahun 1987 yang juga diamalkan sehingga 

sekarang untuk merealisasikan matlamat tersebut. Hal ini diperkukuhkan lagi dengan 

pembentuka n gagasan ‘1 Malaysia’ (2009) yang  menekankan objektif utamanya 

seperti berikut: 

 

1Malaysia adalah satu gagasan bagi memupuk perpaduan 

dalam kalangan rakyat Malaysia yang berbilang kaum, 

berteraskan beberapa nilai-nilai penting yang seharusnya 

menjadi amalan setiap rakyat Malaysia. 

                                                                     (Mohd Najib Tun Abd Razak,   

                                                                  http://www.1Malaysia.com.my) 

 

  

Gagasan tersebut bagi menegaskan lagi kepentingan nilai murni, terutamanya nilai 

hormat-menghormati sesama masyarakat berbilang bangsa dan agama. Kerajaan juga 

menyedari bahawa tidak ada gunanya jika masyarakat Malaysia kaya dari segi 

kebendaan tetapi muflis dari segi keperibadian.  

Berdasarkan perbincangan ini, nilai hormat bukan sahaja merangkumi sikap hormat-

menghormati, tetapi terdapat dalam sebahagian besar cara hidup dan budaya orang 

Melayu. Ini menunjukkan kepentingan dan ketinggian nilai kehormatan yang 

ternyata diamalkan dari dahulu, kini dan diharapkan pada masa akan datang dalam 

usaha mendidik masyarakat untuk menjadi negara maju yang seimbang dari sudut 

material dan spiritual. Maka, nilai tersebut wajar dikupas secara menyeluruh dan 

dijadikan konsep kehormatan orang Melayu dengan berpandukan pada agama dan 

budaya orang Melayu sebagai suatu konsep yang penting dan istimewa, iaitu konsep 

kehormatan orang Melayu. Konsep kehormatan orang Melayu ini dirujuk pada 

pandangan seorang sarjana yang berteraskan Islam, iaitu Ali Jarishah yang telah 

mengkategorikan kehormatan kepada tujuh jenis merangkumi darah, harta benda, 

maruah, kezaliman, perpecahan kaum, wanita dan amanah yang mana ketujuh-tujuh 

jenis kehormatan ini adalah kajian terhadap Khutbah Terakhir Rasulullah SAW (al-

Wida’). Dalam konteks kajian dan berdasarkan pemerhatian pengkaji, kebanyakan 

orang Melayu mengaitkan istilah ‘kehormatan’ dengan menjaga maruah semata-

mata. Maka, kajian ini bertujuan bagi menjelaskan kehormatan yang sebenar 

berdasarkan pandangan Ali Jarishah yang seharusnya difahami oleh masyarakat.  

 

 

 

Konsep kehormatan  boleh dilihat dalam drama Melayu bergenre realiti, khususnya 

di kaca televisyen. Hal ini disebabkan realiti kehidupan orang Melayu banyak 

dipaparkan kepada khalayak melalui jalan cerita sesebuah drama. Menurut Indirawati 

Zahid (2006:429), sungguhpun tidak kesemua yang berlaku di alam nyata ini mampu 

dipaparkan di layar perak, sedikit sebanyak apa yang dipaparkan itu adalah perkara 

yang sememangnya berlaku dalam kehidupan seharian manusia. Justeru itu, konsep 

kehormatan orang Melayu dijangkakan dapat melahirkan individu yang bermaruah, 

mempunyai harga diri dan memegang jati diri yang tinggi sejajar dengan kehendak 

agama Islam. Malah, adat orang Melayu itu sendiri amat menekankan soal 

kehormatan demi mempertahankan maruah daripada tercemar, seperti peribahasa 

“daripada hidup bercermin bangkai, lebih baik mati berkalang tanah.” Akhirnya, 

konsep kehormatan yang menggabungkan aspek bahasa, budaya, seni dan agama ini 

dijangkakan akan menjadi satu kajian yang menarik dan memberi kesedaran kepada 

masyarakat, sekali gus mengangkat martabat nilai kehormatan orang Melayu.  

 

 

 

1.2   Penyataan Masalah 

 

Berdasarkan pemerhatian, pengkaji berpendapat bahawa persoalan nilai kehormatan 

merupakan suatu yang perlu diberi perhatian. Ini kerana nilai kehormatan 

memainkan peranan penting kepada orang Melayu. Justeru itu, nilai ini wajar dikaji 

bagi mengupas nilai kehormatan dengan lebih mendalam. Bahagian pernyataan 

masalah ini akan membincangkan empat perkara utama seperti berikut. 

1.2.1   Masyarakat Tidak Memahami Konsep Kehormatan 

 

Nilai kehormatan adalah asas kepada konsep kehormatan orang Melayu. Sesetengah 

masyarakat memahami nilai kehormatan sebagai sikap saling menghormati dan 

sering dikaitkan dengan istilah “maruah” sahaja. Ada juga sebahagian masyarakat 

yang lebih memperkatakan soal kehormatan dengan budaya dan kurang merujuk 

pada panduan agama Islam. Sedangkan, kehormatan adalah satu nilai yang sangat 

luas maksudnya dan merangkumi sikap, pemikiran, cara hidup, budaya dan agama 

sesebuah masyarakat. Hal ini selaras dengan kehendak agama Islam yang menuntut 

umatnya supaya memelihara kehormatan sebaik-baiknya.  

 

 

Dalam hubungan ini, penelitian terhadap satu kajian seorang sarjana Islam, iaitu Ali 

Jarishah (1990:26) telah menyatakan bahawa kehormatan bukanlah faktor maruah 

semata-mata, seperti yang difahami oleh masyarakat umum. Kehormatan adalah 

mencakupi tujuh jenis kehormatan dalam ruang lingkup kehidupan umat Islam, iaitu 

darah, maruah, harta benda, kezaliman, perpecahan, wanita dan amanah. Tujuh jenis 

tersebut telah diteliti dalam isi kandungan Khutbah Terakhir Rasulullah SAW (al-

Wida’) yang juga telah dinamakan sebagai Piagam Pertama Kehormatan Manusia 

(Ali Jarishah, 1990:26).  Bertitik tolak daripada sini, kajian akan membincangkan 

nilai kehormatan dengan menggunakan Kerangka Konsep Ali Jarishah ini menjadi 

sebagai satu konsep, iaitu konsep kehormatan orang Melayu.  

Berdasarkan hal ini, masyarakat yang tidak memhami maksud kehormatan yang 

sebenar akan melahirkan pemikiran yang sempit dan juga sering terdorong untuk 

menilai orang lain berdasarkan faktor luaran semata-mata seperti pangkat, harta 

benda, rupa paras dan sebagainya. Sedangkan dalam Islam, kehormatan adalah 

dinilai pada tutur kata dan tingkah laku yang berlandaskan pada keimanan terhadap 

Allah SWT. Hal ini sejajar dengan pandangan Paskalis Belawan yang menyatakan 

bahawa secara umumnya seseorang yang tidak berpegang sepenuhnya pada agama 

sering mengaitkan ‘kehormatan’ dengan maksud seperti berikut: 

 

 

Kehormatan sering dikaitkan dengan kekayaan, sebab dengan 

kekayaan yang dimilikinya seseorang berada pada level yang lebih 

tinggi daripada orang lain dan dengan demikian nama baiknya juga 

menjadi predikat yang harus dipertahankan. 

    (Paskalis Belawan, 2009:2) 

 

Hal ini bermaksud masyarakat beranggapan kekayaan adalah lambang utama 

peribadi seseorang. Orang yang kaya disanjung kerana boleh menguasai pelbagai 

perkara sehingga ia diberi kuasa melakukan apa-apa sahaja walaupun ia tidak 

beriman. Namun demikian, Islam tidak melarang umatnya mencari kehormatan 

dengan kekayaan, tetapi ianya mestilah berlandaskan  kehendak-Nya.  

 

 

Tegasnya, maksud kehormatan boleh dilihat juga pada pandangan Norazlina Haji 

Mohd Kiram (2010) yang menyatakan bahawa masyarakat Melayu sanggup 

berkompromi dalam banyak perkara kecuali soal maruah, harga diri dan air muka. 

Hal ini disifatkan sebagai sifat malu yang menjadi pegangan orang Melayu yang 

diamalkan dalam kehidupan berlandaskan adat dan agama bagi menghormati, 

menjaga aib diri dan orang lain serta memelihara adab kesantunan. Masyarakat 

sangat menitikberatkan kesantunan dalam tutur kata dan tingkah laku kerana ia 

adalah lambang keimanan pada Tuhan. Dalam kata lain, semakin tinggi sifat malu 

seseorang untuk melakukan kejahatan, maka semakin tinggi juga tahap keimanannya.  

 

 

Justeru itu, maksud kehormatan yang sebenar perlu dikupas dengan lebih mendalam 

bagi merumuskan nilai kehormatan menjadi konsep kehormatan yang seharusnya 

didukung oleh masyarakat, seperti yang terkandung dalam pandangan Ali Jarishah. 

Seterusnya, diharap dapat melahirkan masyarakat yang berperibadi mulia, saling 

menghormati tanpa syarat demi mencari keredaan Allah SWT.   

 

 

 

1.2.2   Persoalan Nilai Tidak Jelas  

 

Pada masa kini, media hiburan semakin mendapat tumpuan dalam kalangan  

masyarakat, baik golongan kanak-kanak, remaja mahupun dewasa. Salah satu elemen 

hiburan yang paling banyak disiarkan dan menjadi pilihan utama adalah drama 

Melayu yang disiarkan di televisyen kerana ia mudah ditonton, kos yang rendah dan 

jalan cerita yang berkaitan dengan kehidupan realiti masyarakat. Namun 

permasalahan yang berlaku kini adalah nilai kehormatan yang terdapat dalam drama 

tidak dikupas dengan jelas kepada penonton, seperti sikap hormat-menghormati 

tetapi melanggar batas-batas pergaulan dan sikap menyanjung seseorang yang 

berpangkat tinggi. Malahan babak tersebut tidak dikupas tentang nilai dan pengajaran 

yang berlandaskan ajaran Islam. Hal ini sudah tentu akan mempengaruhi minda 

masyarakat seperti pandangan Firdaus Hj. Abdullah (2004:183), babak negatif dalam 

drama mungkin merupakan gambaran sebenar daripada perkara yang berlaku di 

kalangan sebahagian kecil masyarakat Melayu. Tetapi pemaparannya di kaca 

televisyen dibimbangkan akan mempengaruhi sikap dan fikiran bilangan penonton 

yang lebih besar walaupun realiti negatif yang digambarkan hanya melibatkan 

bilangan yang kecil.  

 

Said Halim Said Nong (1988) menyatakan bahawa nilai negatif dalam drama lebih 

mudah mempengaruhi pemikiran dan cara hidup  penonton. Ini bermaksud,  manusia 

lebih mudah meniru perkara yang tidak baik yang ditontonnya berbanding 

memikirkan pengajaran. Tambahan pula, sebahagian babak dalam drama sering 

memaparkan konflik dan penyelesaian yang kurang tepat seperti yang disarankan 

oleh Islam.  Kesannya, ia boleh mengelirukan penonton dan secara tidak langsung ia 

akan menjadi didikan kepada masyarakat yang menonton drama sejak kecil sehingga 

mencapai usia dewasa. Maka, akan lahirlah masyarakat yang akan terikut dengan 

budaya dan nilai yang tidak baik.  

1.2.3  Nilai Kehormatan Semakin Diabaikan 

 

Nilai kehormatan ditekankan dalam budaya orang Melayu, iaitu sikap hormat-

menghormati dan kesantunan dalam berkomunikasi. Menurut Awang Sariyan (2007),   

kesantunan merupakan penggunaan bahasa yang baik, sopan, beradab, memancarkan 

peribadi mulia dan menunjukkan penghormatan kepada pihak yang menjadi teman 

bicaranya.  Dalam hubungan ini, permasalahan budaya komunikasi kini adalah 

menggunakan tutur kata dan tingkah laku yang kasar serta tidak menghormati orang 

lain yang pasti akan membawa perpecahan dan pergaduhan masyarakat. Inilah yang 

dikatakan sebagai ‘sebab pulut santan binasa, sebab mulut badan binasa.’ Nilai 

kehormatan mengikut adab kesopanan orang Melayu ini sering diabaikan disebabkan 

pelbagai faktor. Antaranya sifat individualistik, gaya hidup moden yang kebaratan 

dan kurang kesedaran tentang kepentingan menjaga adab.  

 

Pada hari ini, banyak aspek kebudayaan dan gaya hidup kita telah berubah dan 

bercampur aduk dengan kebudayaan luar terutamanya budaya barat. Tidak salah 

untuk mengikut budaya luar asalkan ia tidak menyalahi agama Islam seperti kata 

pepatah Melayu “yang baik dijadikan teladan, yang buruk dijadikan sempadan.”  

Permasalahannya, dari bahasa pertuturan, cara berkomunikasi, pemakaian, 

pemakanan sehinggalah kekeliruan fahaman agama itu sendiri, kita banyak 

mengikuti budaya asing. Ini termasuklah cara seseorang berkomunikasi yang kurang 

menghayati nilai menghormati antara satu sama lain. Walau bagaimanapun, 

fenomena masyarakat pada hari ini, lebih mengaplikasikan bahasa yang berterus-

terang (direct communication), mengutamakan perasaan sendiri dan hanya 

memikirkan mesej itu difahami. Sebagai contoh, budaya orang Melayu yang 

mengutamakan air muka seseorang sering dipinggirkan seperti pendapat berikut:  

Malaysians place great emphasis in maintaining a harmonious 

relationship especially in face-to-face interactions. Malaysian society 

places the responsibility for maintaining face or saving, face on both 

the individual and the group. People go to great lengths to make sure 

that “one’s water face is not dropped” (jatuh air muka), especially 

when the occurs in public. Camaraderie and rapport are aspects that 

underline harmonious relationship in the verbal interactions of 

Malaysian speakers.    

(Jamaliah Mohd Ali, 2000:98) 

 

 

Maka, orang Melayu yang mengabaikan air muka orang lain sudah tentu akan 

meruntuhkan keharmonian hubungan. Menurut Ali Jarishah (1990), masyarakat yang 

tidak memelihara hubungan bersaudara sesama Islam adalah masyarakat yang tidak 

dihormati dan negara akan menjadi mundur.  Dalam konteks drama Tersasar Di 

Jalan-Mu, bahasa yang digunakan adalah bersifat kasar, menjatuhkan air muka, 

banyak unsur negatif dan tabu, menyinggung perasaan orang lain serta tidak 

mengamalkan nilai hormat-menghormati kerana banyak terpengaruh dengan budaya 

barat.   

1.2.4 Kurangnya Kajian Terhadap Drama Melayu  

 

Kajian tentang drama yang disiarkan di kaca televisyen terutama drama Melayu 

harus dilakukan dalam pelbagai dimensi memandangkan masyarakat kini semakin 

meminatinya. Hal ini disebabkan drama televisyen menyampaikan jalan cerita secara 

audio dan visual. Menurut Firdaus Hj. Abdullah (2004: 178-179), “pengaruh drama 

Melayu televisyen begitu tersebar dan meluas, sama ada kepada orang dewasa, 

apatah lagi kepada kanak-kanak dan para remaja. Tentu sahaja ada mudarat dan ada 

manfaatnya. Menyedari semuanya itu, saya mencadangkan supaya suatu kajian yang 

menyeluruh dan sungguh-sungguh diadakan.” Berdasarkan pandangan ini, kajian 

konsep terhadap kehormatan dalam drama Tersasar Di Jalan-Mu diharapkan dapat 

menjadi salah satu pengisian bagi permasalahan yang diutarakan.  

 

Melalui penyelidikan, didapati kebanyakan kajian lebih tertumpu pada data kajian 

berbentuk tulisan. Hal ini pernah disebut oleh Mana Sikana (1985:126) yang 

menyatakan bahawa beliau pernah menulis tentang stail dialog dalam drama pentas, 

tetapi belum pernah meneliti aspek dialog mahupun lakonan dalam drama televisyen. 

Kebanyakan kajian lebih tertumpu pada karya yang bercetak seperti puisi, pantun, 

sajak, gurindam, skrip drama bercetak dan sebagainya. Meskipun kajian sekitar tahun 

2000-an semakin meningkat tentang drama, tetapi ia lebih menjurus kepada skrip 

drama pentas, teater, drama Melayu yang bersifat ilmiah. Semua ini sering dibaca 

oleh pelajar, ahli akademik atau golongan tertentu sahaja. Sedangkan drama 

televisyen khususnya drama realiti merupakan saluran yang paling dekat dengan 

masyarakat, malah ditonton oleh pelbagai lapisan masyarakat di Malaysia.  

 

Menurut Md Azalanshah Md Syed et. al (2012:18), sejak tahun 1980-an dan 1990-

an, drama asing telah dikurangkan dan digantikan dengan drama Melayu televisyen 

kerana mahu menampung permintaan ramai dan menangkis nilai-nilai luar 

mempengaruhi masyarakat Malaysia. Oleh itu, sewajarnya drama televisyen dikaji 

dan ditingkatkan bilangan kajiannya. Maka, nilai kehormatan yang  merangkumi 

sebahagian besar cara hidup orang Melayu perlu dibincangkan menggunakan 

medium yang diminati agar masyarakat  lebih mudah untuk memahami maksud 

kehormatan yang ingin dijelaskan. Selanjutnya, kajian ini diharapkan dapat 

menambah ilmu pengetahuan tentang nilai kehormatan orang Melayu yang sedia ada 

sekali gus mengangkat keistimewaan cara hidup orang Melayu. Ia juga dapat 

digunakan oleh pelbagai bidang dalam melihat budaya dan arah pemikiran orang 

Melayu yang ternyata berbeza dengan bangsa-bangsa lain di dunia ini.  

 

 

 

 

 

 

 

 

 



© C
OPYRIG

HT U
PM

9 

 

1.3  Objektif  Kajian 

 

Kajian ini ingin mencapai tiga objektif utama seperti yang berikut:  

i. mengenal pasti babak yang mengandungi nilai kehormatan orang Melayu 

menerusi drama Tersasar Di Jalan-Mu,  

ii. menjelaskan babak yang mengandungi nilai kehormatan orang Melayu 

dengan menggunakan Kerangka Konsep Muriel Saville-Troike (1991), 

dan 

iii. merumus nilai kehormatan kepada konsep kehormatan orang Melayu 

dengan menggunakan Kerangka Konsep Ali Jarishah (1990). 

 

 

1.4  Kepentingan Kajian 

 

Kehormatan merupakan satu perkara yang amat penting dalam kehidupan, khususnya 

orang Melayu yang beragama Islam. Hal ini sejajar dengan hadis riwayat Ibn Majah 

yang menyatakan “kehormatan seseorang mukmin itu adalah lebih besar di sisi 

Allah daripada kehormatan Baitullah al-Haram sendiri” (Ali Jarishah, 1990:3). 

Maka, kajian ini berusaha untuk mengupas konsep kehormatan orang Islam 

berdasarkan Kerangka Konsep Ali Jarishah yang juga dikenali sebagai Piagam 

Pertama Kehormatan Manusia (1990:18).  

 

Dalam hubungan ini,  jenis kehormatan tersebut dapat memberi kefahaman kepada 

masyarakat Melayu tentang nilai kehormatan yang seharusnya diamalkan dalam 

kehidupan. Tambahan pula, nilai kehormatan adalah berkait rapat dengan adat dan 

budaya Melayu. Dengan itu, ia dapat menjadi satu idea yang menyeluruh, iaitu 

konsep kehormatan orang Melayu. Masyarakat juga diharapkan dapat memelihara 

sifat hormat dalam setiap perbuatan, dan seterusnya meneruskan kelangsungan 

budaya masyarakat Melayu yang amat mementingkan adab kesopanan yang tinggi 

demi melahirkan individu yang bermaruah, beriman dan mempunyai jati diri Melayu 

yang teguh. Ketinggian nilai dan martabat budi pekerti orang Melayu ini secara 

langsung dapat menunjukkan keistimewaan orang Melayu yang  ternyata berbeza 

dengan bangsa-bangsa lain di dunia. 

 

Dari aspek drama pula, kajian ini diharap menjadi salah satu kritikan sosial kepada 

pembikin drama sama ada pengarah mahupun  pelakon dalam menghasilkan jalan 

cerita. Hal ini disebabkan mereka dilihat sebagai “pendidik paling rapat” secara tidak 

langsung kepada masyarakat kerana drama televisyen sentiasa diminati dan mudah 

ditonton.  Namun, penonton juga harus memainkan peranan semasa menilai mesej 

sesuatu drama yang disaksikan terutamanya drama bergenre realiti. Ini disebabkan 

masyarakat perlu menyedari bahawa jalan cerita dalam drama mampu mempengaruhi 

minda dan sahsiah seseorang. Kajian ini juga dapat menjadi perintis kepada 

penyelidik pada masa depan bagi menjalankan kajian tentang nilai Melayu yang 

wajar diangkat sebagai satu konsep yang istimewa. Dalam masa yang sama, kajian 

ini dapat dijadikan bahan bacaan rujukan kepada masyarakat luar yang ingin 

mengetahui budaya dan sensitiviti orang Melayu, khususnya sifat sopan-santun dan 

cara berkomunikasi dengan orang Melayu yang amat mementingkan aspek 

kehormatan dalam pertuturan serta perlakuan mereka. Justeru itu, ia dapat menjamin 

komunikasi yang berkesan sesama orang Melayu mahupun dengan masyarakat luar.  

 

1.5  Data  Kajian 

Kajian ini menganalisis drama Melayu yang ditayangkan menerusi televisyen, iaitu 

drama Tersasar Di Jalan-Mu (TDJM) yang dihasilkan oleh Erma Fatima di TV1 

pada tahun 2009. Drama ini telah memenangi Anugerah Drama Terbaik dalam majlis 

Anugerah Skrin (ASK) yang dianjurkan oleh TV3. Secara keseluruhannya, durasi 

drama Tersasar Di Jalan-Mu adalah 1 jam 28 minit. Drama TDJM dipilih sebagai 

data kajian kerana mengandungi nilai kehormatan dan menyentuh pelbagai isu yang 

menyeluruh.  Hal ini dikuatkan lagi dengan pandangan seorang wartawan, Akmal 

Abdullah dalam keratan akhbar Berita Harian yang menyatakan,  

 

 

“Saya secara peribadi yang sudah menonton drama ini sebanyak tiga 

kali harus mengakui kekuatan naratif, pemikiran, isu yang disentuh, 

persoalan nilai dan moral yang dibawa dalam drama terbitan Rumah 

Karya Cipta Sdn Bhd.” 

     (Akmal Abdullah, 10 Disember 2009) 

 

 

 

1.6  Batasan Kajian 

 

Bagi menjalankan kajian yang lebih menjurus dan mempunyai fokus, maka kajian ini 

membataskan kepada dua kategori, iaitu batasan bahan dan aspek kajian. Batasan 

bahan kajian ialah drama terbaik Anugerah Skrin TV3 pada tahun 2009 bertajuk 

Tersasar di Jalan-Mu (TDJM). Batasan aspek pula ialah menganalisis data dalam 

komunikasi tutur kata (dialog) dan tingkah laku (aksi lakonan) oleh watak-watak 

dalam drama Tersasar Di Jalan-Mu dengan berpandukan dua kerangka konsep 

utama telah dipilih, iaitu Komponen Komunikasi oleh Muriel Saville-Troike (1991)  

dan  Jenis Kehormatan oleh Ali Jarishah (1990).   

 

1.7   Definisi Operasional 

 

Bahagian ini akan menghuraikan beberapa makna dari sudut istilah dan konsep tajuk 

kajian, iaitu ‘konsep kehormatan’, ‘orang Melayu’, ‘drama televisyen’, ‘drama 

Tersasar Di Jalan-Mu’ dan ‘Anugerah Skrin TV3.’ Definisi ini juga dapat 

menjelaskan maksud konsep kehormatan yang ingin dikaji.  

 

 

 

 

 

 

http://www.cinemamalaysia.com.my/directory/info/?id=Rumah_Karya_Citra_%28M%29_Sdn._Bhd._fDcwfA
http://www.cinemamalaysia.com.my/directory/info/?id=Rumah_Karya_Citra_%28M%29_Sdn._Bhd._fDcwfA

1.7.1  Konsep Kehormatan  

 

Dari segi istilah, konsep kehormatan mempunyai makna tertentu. Menurut Zainal 

Abidin Safarwan (2002), ‘konsep’ bermakna idea, pengertian am dan gagasan. 

‘Hormat’ pula membawa erti malu, segan, tabik, sopan-santun, manakala 

‘kehormatan’ ditakrifkan sebagai maruah, harga diri, martabat, kemuliaan dan 

ketinggian darjat. Secara asasnya, makna kata-kata terbitan yang lahir daripada kata 

akar ‘hormat’ itu sendiri adalah seperti berikut:  

 

i. Berhormat - mempunyai kedudukan yang dimuliakan 

ii. Terhormat - yang dihargai, diagungkan atau dimuliakan  

iii. Dihormati - terkemuka, terpandang dan terbilang 

iv. Menghormat - menegur, menyapa dan membahasakan  

v. Menghormati - menyegani, memalui, menghargai, mentakzimkan, 

mentaati, menerima, mengadabi, meraikan, menakuti, sujud, patuh dan 

mengaku setia kepada tanah air 

vi. Kehormat - yang dirai atau disanjung 

vii. Penghormat - penyanjung 

viii. Penghormatan - pemujaan kepada dewa-dewa, sembah kepada raja, 

penghargaan, pemuliaan, persalaman, taslim dan khidmat 

ix. Hormat-menghormati - pandang-memandang, harga-menghargai, saling 

menghormati, saling memuliakan dan malu-memalui 

 

 

Kehormatan dalam bahasa Inggeris disebut sebagai honor,  bahasa Arab dikenali 

sebagai hurumat, bahasa Cina adalah lok men tze dan bahasa Tamil adalah moonjai 

kodu.  

 

 

Berdasarkan makna istilah tersebut dapat disimpulkan bahawa nilai hormat  berkait 

rapat dengan maruah, harga diri, nama baik dan peribadi mulia seperti yang terdapat 

dalam istilah ‘kehormatan.’ Maksud nilai kehormatan ini akan dikaji dalam tutur kata 

dan tingkah laku dari sudut budaya orang Melayu dan agama Islam kerana ia dilihat 

sebagai satu nilai yang mempunyai kepentingan yang tersendiri.  Dalam konteks 

kajian, pengkaji menggunakan Kerangka Konsep Ali Jarishah (1990) yang telah 

mengkategorikan kehormatan kepada tujuh jenis, iaitu darah, maruah, harta benda, 

kezaliman, perpecahan, wanita dan amanah (1990:26). Tujuh jenis kehormatan ini 

terdapat dalam isi kandungan Khutbah Terakhir Rasulullah SAW (al-Wida’) yang 

disampaikan sebelum baginda wafat sehingga ia dikenali juga sebagai Piagam 

Kehormatan Manusia. Persoalan kehormatan sering diperkatakan dalam kehidupan 

seharian dan ia perlu dibincangkan dengan mendalam agar masyarakat Melayu lebih 

menyedari kehormatan berlandaskan budaya dan ajaran Islam yang sepenuhnya. 

Kerangka konsep bercirikan Islam seumpama ini disokong dengan pandangan 

Mahathir Mohamad (2008: 180) yang menyatakan bahawa Islam merupakan 

pengaruh tunggal yang paling besar terhadap konsep nilai dan tatasusila Melayu. 

Oleh itu, diharapkan maksud kehormatan oleh Ali Jarishah ini dapat melahirkan 

umat Islam yang memelihara nilai kehormatan hanya kerana Allah SWT sekali gus 

mewujudkan masyarakat yang bermaruah dan mempunyai harga diri yang telus.  

Daripada perbincangan definisi yang diberikan ini, terbina satu idea baharu yang 

berkonsepkan keinsafan berakhlak yang menyeluruh dan istimewa, iaitu konsep 

kehormatan orang Melayu. Konsep kehormatan orang Melayu akan dibincangkan 

menerusi drama televisyen bergenre realiti, Tersasar Di Jalan-Mu. Hal ini 

disebabkan drama televisyen dilihat lebih mudah difahami dan dihayati kerana 

mempunyai unsur visual dan audio. Akhirnya, konsep kehormatan ini diharapkan 

dapat memberi atau mengukuhkan kesedaran masyarakat bahawa manusia adalah 

sama di sisi Allah SWT, yang membezakan hanyalah amalan nilai akhlak yang 

terpuji. Individu yang berakhlak tinggi akan dihormati oleh manusia dan mendapat 

penghormatan tertinggi daripada Allah SWT.  

 

 

1.7.2  Orang Melayu 

 

Dari sudut istilah, ‘Melayu’ membawa makna suatu bangsa (terutama di 

Semenanjung Malaysia) yang mengikut cara hidup orang Melayu, beragama Islam 

dan menuturkan bahasa Melayu (Kamus Dewan Edisi Keempat, 2007). Menurut 

Resali Muda (2009:133) yang menggunakan ungkapan ‘Melayu definisi’ 

menjelaskan orang Melayu adalah satu rumpun bangsa manusia yang mendiami 

‘kepulauan Melayu’ yang memiliki kriteria tertentu, iaitu bangsa Melayu atau 

keturunannya, bertutur bahasa Melayu atau bahasa Malaysia dan beragama Islam.  

Seterusnya, berdasarkan Perlembagaan Malaysia Perkara 160 Fasal 2, orang Melayu 

adalah orang yang bertutur dalam bahasa Melayu, menganut agama Islam, dan 

mengamalkan adat resam hidup Melayu (Mohd. Koharuddin Mohd. Balwi (2005:13). 

Dalam konteks kajian, orang Melayu merupakan individu yang memegang watak 

sebagai orang Melayu dalam drama Tersasar Di Jalan-Mu. Masyarakat Melayu yang 

tinggal di Lorong Haji Taib, Chow Kit,  Kuala Lumpur dan menghadapi budaya 

hidup yang bermasalah, iaitu pelacuran, penagihan dadah dan kongsi gelap.  

 

 

1.7.3  Drama Televisyen  
 

Pengertian drama dari bahasa adalah berdasarkan perkataan Greek Tua, iaitu ‘dran’ 

yang bermaksud satu lakonan atau perbuatan (Kalam Hamidi, 2003:20). Drama ialah 

aksi yang mewakilkan perlakuan dan menggambarkan kehidupan manusia. Mana 

Sikana (2006:147) menyatakan ciri drama adalah menghargai hidup, mengajak 

manusia manilai diri dan fungsinya mengarah kepada kebaikan dan memancarkan 

sikap dan nilai hidup Islam. Terdapat pelbagai jenis drama dan salah satunya drama  

televisyen. Drama televisyen merupakan aksi dan lakonan yang dirakam dan boleh 

disunting semula mengikut kreativiti dan kehendak pembikin drama seterusnya 

disiarkan di kaca televisyen untuk tontonan umum. Drama Melayu televisyen, 

terutama drama realiti sering mengangkat soal kebudayaan, agama dan sebagainya. 

Hal ini seperti pandangan berikut: 

The Malasysian cinema is constructed from the interaction of cultural 

forces in that particular location and expressed through issues such 

as ethnicity, religion, gender, tradition, modernity, intra and 

international migration and esthetic options such  as narrative voice, 

stylistic exposition and generic characteristic.  

                                                      (William Van Der Heide, 2002:161) 

 

Dalam hubungan ini, genre drama Melayu berbentuk realiti, iaitu drama Tersasar Di 

Jalan-Mu dipilih kerana drama tersebut mendapat pengiktirafan sebagai drama 

terbaik dan berjaya mengangkat persoalan kehidupan masyarakat yang sebenar pada 

masa kini. Drama realiti melalui kaca televisyen telah mula diperkenalkan selepas 

drama pentas dan drama radio kurang mendapat perhatian. Drama realiti sering 

menjadi pilihan masyarakat kerana jalan ceritanya mudah dan berlaku di persekitaran 

sebenar.  

 

1.7.4  Drama Tersasar di Jalan-Mu 

Drama Tersasar di Jalan-Mu merupakan drama terbaik bagi tahun 2009 dalam majlis 

Anugerah Skrin yang dianjurkan oleh TV3. Drama ini bertemakan kepincangan 

hidup dan persoalan isu sosial  dalam kehidupan masyarakat yang  tinggal di Lorong 

Haji Taib, Kuala Lumpur. Drama ini telah dilakonkan oleh para pelakon yang 

terkenal dan diakui mutu lakonannya sehingga watak utamanya mendapat Anugerah 

Pelakon Wanita Terbaik dan beberapa anugerah lagi. Watak dalam drama ini adalah 

seperti berikut: 

 

1. Rosnah Mat Aris  sebagai  Mami 

2. Elly Suraity sebagai  Jamilah 

3. Azri Iskandar  sebagai Ghani 

4. Norish Ismail  sebagai  Aliya 

5. Sarah Shamira sebagai  Ayu 

6. Eric Fuzi sebagai  Iman 

7. Rosdeen Suboh  sebagai  Yasir 

8. Eds Edrina  sebagai  Milda 

9. Hushairi Husain sebagai  Ayong 

10. Adlin Aman Ramli  sebagai  Harun 

 

Secara ringkasnya, drama ini mengisahkan kehidupan sebuah keluarga, iaitu Mami 

dan Harun yang mempunyai tiga orang anak, iaitu Yasir, Aliya dan Ayu. Mereka 

membesarkan anak-anak dengan membuka warung makan dan menyewakan bilik 

sewa di kawasan rumah mereka. Malangnya, Mami membenarkan pelanggan 

melakukan aktiviti pelacuran  di premis sewaan mereka. Abang Harun pula tidak 

mempedulikan hal ini, malah sering leka dengan bermain judi nombor ramalan.  

Disebabkan rezeki yang tidak berkat inilah, Yasir dan Aliya terjebak dengan jenayah 

dadah dan gejala sosial. Namun, anak bongsu mereka, iaitu Ayu berumur 11 tahun 

merupakan pelajar pintar di sekolahnya. Ayu juga sering membantu ibu bapanya 

dalam menjalankan perniagaan walaupun dia tidak cukup mengerti dengan 

kehidupan yang bergelumang dengan maksiat itu. Dia bercita-cita untuk menjadi 

menteri bagi mengubah nasib tempat tinggalnya.  

 

 

Mami memang popular di kawasan itu kerana sering menolong pelacur dan pondan 

yang menghadapi masalah. Antaranya, seorang pelacur yang sering ditindas, iaitu 

Jamilah yang dipaksa oleh suaminya, Ghani untuk melacurkan diri demi kepentingan 

diri. Jika Jamilah ingkar perintah Ghani ini, maka dia akan dipukul dan dihina 

dengan kejam. Walaupun sering dinasihati dan dimarahi oleh Mami dan keluarganya, 

namun Ghani sering memanipulasi isterinya. Pada akhir kisah ini, Ghani telah 

berjaya ditangkap oleh pihak polis yang melakukan serbuan di lorong itu. Maimun 

yang merupakan jiran yang akrab dengan Mami pula bekerja sebagai pelacur untuk 

menampung hidup. Iman tidak berpeluang bersekolah dan hanya bekerja sebagai 

penjaja buah-buahan walaupun masih kanak-kanak. Ayu mengajar Iman mengeja 

dan membaca. Mereka berdua seakan-akan sudah lali dan reda menerima nasib 

kehidupan mereka yang dibesarkan di tempat yang penuh dengan aktiviti maksiat 

dan jenayah. Dengan kesibukan Mami yang leka dengan kerjanya dan lebih melayan 

masalah pelacur-pelacur di situ, dia tidak menyedari perubahan anaknya, Aliya yang 

telah teruk mengalami ketagihan dadah.  

 

 

Pada suatu hari, Aliya tidak dapat menahan  ketagihannya, lalu dia telah mencuri 

bekalan dadah Yasir tanpa pengetahuan ibu bapanya. Untuk memuaskan ketagihan 

dadah yang melampau, Aliya telah mengambil dadah dalam dos yang sangat tinggi 

sehingga dia  meninggal dunia. Setelah kejadian, barulah Mami dan suaminya, 

Abang Harun menyesal dengan kelalaian mereka dalam memberi perhatian dan 

didikan kepada anak-anak. Di akhir drama ini, ia menunjukkan Ayu yang telah 

dewasa, berjaya mencapai cita-citanya dan menjadi menteri kebajikan masyarakat. 

Dia telah berjaya mengubah kawasan itu daripada terus menjadi sarang maksiat.  

 

 

1.7.5  Anugerah Skrin TV3 

 

Dalam konteks kajian Anugerah Skrin TV3 ialah satu acara tahunan untuk memberi 

pengiktirafan dan penghargaan kepada penerbit, pengarah, pelakon dan pihak di 

belakang tabir yang terlibat dalam menghasilkan sesebuah drama dan filem. 

Anugerah Skrin yang dianjurkan oleh TV3 diadakan sejak tahun 1995. Pada 

mulanya, Anugerah Skrin hanya membuka pencalonan kepada rancangan-rancangan 

yang disiarkan di TV3 sahaja. Namun, sejak tahun 2006,  pihak penganjur telah  

membuka pencalonan  kepada drama-drama siaran RTM, TV9, NTV7, 8TV dan 

ASTRO (http://ms.wikipedia.org/wiki/Anugerah_Skrin_2010) untuk meningkatkan 

persaingan dan kualiti karya seni tempatan.  Anugerah Skrin TV3 pada tahun 2009 

telah mengiktiraf drama Tersasar Di Jalan-Mu sebagai drama terbaik di atas 

kehebatan jalan cerita dan mesej yang ingin disampaikan kepada penonton. Drama 

ini telah merangkul pelbagai anugerah, iaitu Drama Terbaik, Pengarah Terbaik, 

Pelakon Wanita Terbaik, Pelakon Pembantu Wanita Terbaik, Videografi Terbaik dan 

Lakon TV Terbaik. 

http://ms.wikipedia.org/wiki/TV3
http://ms.wikipedia.org/wiki/1995
http://ms.wikipedia.org/wiki/RTM
http://ms.wikipedia.org/wiki/TV9
http://ms.wikipedia.org/wiki/Ntv7
http://ms.wikipedia.org/wiki/8TV
http://ms.wikipedia.org/wiki/Astro_(televisyen_satelit)
http://ms.wikipedia.org/wiki/Anugerah_Skrin_2010

